
						El Vikifontaro

					

					


					
					
					Ĉi tiu paĝo ne estas provlegita

Sed, ĉu mem mi ensorĉiĝis?

Aŭ ankoraŭ en la kapo

Flagras la delir’? Ne fidas

Mi la fakton: Mops’ parolas!



Jes, parolas, tre senĝene

Ŝvabadialekte; sonĝe,

Kvazaŭ voĉe meditante,

Li parolas jenajn vortojn:



„Ho, poeto mi ŝvablanda

Kompatinda! En fremdlando

Devas mi sopiri mopse

Kaj gardadi sorĉkaldronon!



Estas kondamninda krimo

La sorĉado. Tragedia

Estas mia sort’: sentadi

Home en figur’ de mopso!



Ho, ke estu mi restinta

Hejme ĉe la samskolanoj!

Ili ja ne scias sorĉi

Kaj neniun ensorĉigas.



Ho, ke estu mi restinta

Hejme ĉe Karolo Mayer, —

Ĉe senkulpaj la floretoj

En la kara patrolando!



Nun mi mortas pro hejmveo —

Ho, ke vidu mi la fumon,

Leviĝantan el kameno

En la kara naskiĝurbo!“

